
NATIONAL ASSEMBLY OF 
SEYCHELLES 

 
Tuesday 10th February, 2026 

 
The Assembly met at 0900am 

 
National Anthem 

 
Moment of Reflection 

 
  Madam Speaker in the Chair  
 
MADAM SPEAKER 
Bon, mon ava dir bonzour tou 
bann Manm e tou dimoun ki 
pe ekout nou. Ozordi lo nou 
Order Paper nou annan en 
Mosyon, me selman avan, mon 
pou adres en point of order ki 
ti ganny leve dan nou dernyen 
sesyon semenn pase.  
 Nou ava apel ki point of 
order ti ganny leve lo en term 
ki ti'n ganny servi par en lot 
Manm pandan deba lo ladres 
Prezidan lo Leta Lanasyon. 
Tenm kestyon se “papa disik”.  
 Pou komanse, mon ava 
sit detrwa gidans sorti dan 
Erskine May ki en dokiman 
byen renonmen e respekte dan 
lemonn parlmanter kot i 
konsern bann prosedir dan 
Parlman.  

Dan Parti 3 Sapit 21 
Erskine May ki konsern, 
“conduct of business” e ki donn 
gidans lo nesesite pou servi 
langaz ki respektab e 
parlmanter, nou vwar sa bann 
paragraf swivan; 

 “Good temper and moderation 
are the characteristics of 
parliamentary language. 
Parliamentary language is 
never more desirable than 
when a Member is canvassing 
the opinions and conduct of 
their opponents in debate.  

Whether a word shall be 
regarded as unparliamentary it 
depends on the context in 
which it is used. The general 
requirements of moderation in 
parliamentary language, 
reflected above, are viewed as 
particularly important when 
Members are speaking of other 
Members, not because other 
Members require specific 
protection, but in order to 
preserve the character of 
parliamentary debate”. 
 Sa gidans i pe senpleman 
fer nou rapel ki enn; kan en 
Manm pe fer en lentervansyon 
lo en deba e ki son lopinyon i 
diferan avek son oponan, i 
touzour dezirab e sertennman 
preferab ki langaz ki ganny 
servi i touzour parlmanter.  
 2) konteks i enportan 
pour letan konsiderasyon pe 
ganny fer lo en alegasyon ki en 
term pa parlmanter.  
 E 3), ki dan legzersis 
refleksyon lo en alegasyon nou 
osi pran kont ki tandis ki en 
Manm pa neseserman bezwen 
proteksyon spesifik, deba dan 
Parlman i devret touzour 
ganny fer dan en fason ki nob 
e onorab.  

 Pou kontinyen mon alors 
fer refleksyon e referans lo nou 
prop Standing Orders kot 
Order 59 (7) i dir klerman ki;  
 “A Member shall not use 
offensive words or expression.” 
E osi ki  

“A Member shall not 
impute improper motives to, or 
make a personal charge 
against any other Member, 
except upon motion, calling into 
question the conduct of the 
Member.” 
 Standing Orders 
Lasanble Nasyonal i osi fer 
provizyon pour en Kod 
Kondwit pour nou bann 
Manm, e kantmenm i pa 
neseserman e direkteman 
adres sa size langaz ki kapab 
ganny vwar koman en latak 
personnel, mon envit nou 
bann Manm pou reflesir lo 
Paragraf 2 Kod Kondwit ki dir 
konm swivan; 

“This Code applies to 
Members in all aspects of their 
public life. It does not seek to 
regulate what Members do in 
their purely private and 
personal lives”. 
 Set alors, ki nou Kod 
Kondwit i fer kler ki 
konportman nou bann Manm 
Lasanble Nasyonal i pa 
konsern zot lavi prive ouswa 
personnel. 
 Vi ki nou kod kondwit pa 
pe regilariz lavi prive e 
personnel nou bann Manm, 
mon envit zot pou alor 

konsider en tel provizyon 
koman pe osi diriz e enform 
nou bann deba, ki kot i 
konsern deba e lentervansyon 
nou pa servi bann term e fer 
bann ladres ki kit lespas pour 
ki i kapab ganny enterprete 
pou fer en alegasyon direk lo 
lavi personnel en Manm. 
 Order 59(5) ki mon’n fer 
referans lo la semenn pase, i 
osi fer kler ki konportman nou 
bann Manm e zot bann fanmir 
pa devret pe ganny fer referans 
tan ki en Mosyon spesifikman 
pour sa i ganny table.  
 Set alors, ki mon aprezan 
adres spesifikman point of 
order lo ki mannyer sa term ti 
ganny servi. Mon pa pou repet 
sa fraz, me mon asir tou 
Manm ki an konteks an 
prenon kont tou sa ki mon’n 
fer referans lo la, i pa ti ganny 
servi dan en fason ki mon 
kapab konklir ki enn ki ti 
onorab, respektab ou 
parlmanter.  
 Lo refleksyon, si sa ti en 
latak ase direk e personnel lo 
en lot Manm, e ki pa reflekte 
bann karakteristik e valer ki 
nou koman en Lasanble nou 
devret pe demontre.  
 Annefe, an menm tan ki 
sa point of order ti ganny 
souleve, sa menm term ti 
ankor ganny servi dan en 
fason ki ankor enn fwa e an 
prenon kont konteks, i pa ti 
apropriye.  

 Mon pou repet sa ki mon 
ti dir semenn pase, si nou fran 
e nou onnet avek nou lekor, sa 
i pa en mo ki'n ganny servi dan 
en fason respektab ouswa 
pozitiv. 
 À mon avis, politik i en 
lar. Deba lo politik i en lar. 
Nou abilite pou reprezant nou 
lopinyon e pou debat pour nou 
drwa, pour nou rezon e pou 
defann nou bann valer e nou 
bann nide, i en sours pa zis 
lenformasyon, me osi 
ledikasyon.  
 Mon pou kontinyen, 
strese ki nou annan en 
responsabilite anver piblik 
pou être sa ki nou lekor dan en 
fason pli konplet ki posib, e sa 
se pou être onorab.  
 I pa onorab pou fer en 
latak personnel kan nou pe fer 
en deba ki annan relevans 
nasyonal. I pa onorab pou fer 
en latak personnel kan nou pe 
lev en point of order lo sa 
menm topik ki nou pa apresye. 
Nenport ki Manm pa devret pe 
angaz zot dan sa kalite 
konportman dan nou 
Lasanble.  

Mon donk pran sa 
loportinite pou donn nou 
Lasanble Notis ki konman 
Speaker e Chairperson 
Standing Orders Committee 
mon pou fer le neseser pou 
entrodwi en Civility Code ki 
pou ganny enkorpore dan nou 
Standing Orders avek bi pou 
ankouraz deba ki respektab e 

onorab pou promot linite e 
dekouraz bann langaz ouswa 
konportman ki pa parlmanter.  

Mon ruling i alors senp 
dan tou lede fwa ler loter ti fer 
son lentervansyon e ler Manm 
ti lev en point of order an 
konteks, sa term pa akseptab 
e parlmanter, e mon kosyonn 
Manm ki si i ganny servi ankor 
dan nou Parlman dan en tel 
fason, aksyon apropriye pou 
ganny pran. Mersi. Nou ava 
prezan al lo lot topik lo nou 
azanda ki Presentation of 
Papers. Clerk?             
 
MADAM CLERK 
Mersi Madanm Speaker. 
Bonzour Madanm Speaker, 
tou bann Manm, tou bann 
staff Lasanble e tou dimoun a 
lekout. Bann papye ki pe 
ganny prezante se maten i: - 
 S.I. 99 of 2025 National 
Payment System (Licensing 
and Authorisation) 
(Amendment) Regulations, 
2025. 

S.I. 100 of 2025 
 Income and Non-
Monetary Benefits Tax 
(Amendments to First and 
Second Schedules) 
Regulations, 2025. 

S.I. 101 of 2025 Social 
Security (Benefits) 
(Amendment) (No.3) 
Regulations, 2025.  
 S.I. 102 of 2025 Revenue 
Administration (Common 
Reporting Standards) 

(Amendment) (No.4) 
Regulations, 2025. 

S.I. 103 of 2025 Defence 
(Board of Inquiry on 
Importation of Firearms) 
Regulations, 2025. 

S.I.1 of 2026 
Communications (Licensing) 
Regulations, 2026. 

S.I. 2 of 2026  Public 
Holiday Order, 2026. 

S.I. 3 of 2026  
Employment Act (Exemption) 
Order, 2026. 

S.I. 4 of 2026 Mental 
Health Care Agency Act 
(Commencement) Notice, 2026. 

S.I. 5 of 2026 Prevention 
of Drug Abuse and 
Rehabilitation Agency Act 
(Commencement) Notice, 2026. 
  

The Office of Ombudsman 
of Seychelles – The Annual 
Report for the year 2025. Mersi 
Madanm Speaker.  
 
MADAM SPEAKER 
Mersi Clerk. Nou ava prezan 
pas lo Mosyon ki lo Order 
Paper. Onorab Sylvanne 
Lemiel.  
 
HON SYLVANNE LEMIEL  
Mersi Madanm Speaker. 
Bonzour Madanm Speaker. 
Bonzour tou mon ban koleg 
Manm Onorab e bonzour osi 
tou bann dimoun ki a lekout. 
 Madanm Speaker, mon 
Mosyon i lir konm swivan; - 

 “In accordance with 
Article (65) 155 of the 
Constitution, the National 
Assembly resolves to authorise 
the withdrawal of 
SR3,967,207,015.00 from the 
Consolidated Fund for the 
purpose of meeting expenditure 
necessary for the service of 
Government until 30 April 
2026”. Mersi Madanm 
Speaker.  
 
MADAM SPEAKER 
Mersi. Okenn manm ki segonn 
Mosyon? Onorab Gill.  
 
HON CHURCHILL GILL 
Bonzour Madanm Speaker. 
Mersi Madanm Speaker. 
Bonzour tou Manm e tou 
dimoun ki pe ekout nou. 
Mosyon i ganny segonde. 
 
MADAM SPEAKER 
Mersi. Onorab Lemiel, 
prezantasyon. 
 
HON SYLVANNE LEMIEL  
Mersi ankor enn fwa Madanm 
Speaker. Madanm Speaker, 
mon Mosyon an Kreol i 
annakor avek Lartik 155 nou 
Konstitisyon, nou pe demann 
avek Lasanble - mon pe 
demann avek Lasanble 
Nasyonal pou aprouv en sonm 
SR3,967,207,015.00 pou 
permet ki Gouvernman i 
kapab kouver son depans 
pour en peryod 4mwan pour 



Verbatim Report                              NAS Sitting               Tuesday 10th February, 2026 

 

5 
 

sa lannen. Savedir, depi 
Zanvye 2026 ziska Avril 2026.  
 Madanm Speaker, parey 
nou konnen, Lepep Seselwa 
dan eleksyon 2025 ti elekte Dr 
Patrick Herminie pou vin nou 
Prezidan. Lepep ti osi swazir 
pou donn United Seychelles en 
mazorite dan Lasanble 
Nasyonal. Sa i vedir ki pep 
Seselwa in vot pou en nouvo 
vizyon e sa vizyon i demann en 
nouvo fason depanse e en 
nouvo fason vwar nou lavenir.  
 Nou pa kapab kontinyen 
lo menm semen ki nou ti ladan 
avan, sa ansyen model ti'n ariv 
a son limit. Se pour sela ki sa 
Gouvernman in deside pou re 
egzamin sa Bidze dan son 
totalite.  
 Madanm Speaker, rezilta 
sa eleksyon e retour United 
Seychelles o pouvwar, in fer ki 
apre ki nouvo Gouvernman in 
pran lofis an Oktob 2025, 
Bidze ti'n deza ganny travay lo 
la e in bezwen ganny revwar 
pou asire ki bann komitman 
mon Gouvernman i ganny 
reflekte e prioritize dan sa 
Bidze.  
 Sa revi in pran en pe 
letan ki'n fer ki Minister 
Finans pa'n kapab finaliz 
Bidze 2026 avan le 31 Desanm 
2025. Sa sityasyon Madanm 
Speaker, i pa nouvo. 
  Mon oule rapel Lasanble 
ki menm keksoz ti arive an 
2020 a 21 relye avek Bidze 
2021. Mon oule osi rapel 

Lasanble ki Konstitisyon i fer 
provizyon dan bann tel 
sirkonstans parey, 
espesyalman la kot nou annan 
en sanzman Gouvernman.  
 Madanm Speaker, mon 
Gouvernman pe swiv demann 
nou Konstitisyon. Lartik 154 
Konstitisyon i egzize ki pa pli 
tar ki the thirteenth day after 
the beginning of each financial 
year, savedir pa pli tar ki 
30enm zour apre komansman 
sak lannen finansyel ki 
Minister Finans i pou bezwen 
soumet devan Lasanble 
Nasyonal, bann estimates of 
revenues of expenditure, 
savedir bann estimasyon lo 
reveni e depans Gouvernman.  
 Madanm Speaker, anliny 
avek Konstitisyon, Minister 
Finans ti prezant Lasanble 
Nasyonal atraver Madanm 
Clerk le 30 Zanvye 2026 en liv 
Bidze ki enkli tou detay 
depans Gouvernman pour 
lannen 2026 pour tou bann 
antite Gouvernman e osi bann 
lezot lenformasyon anliny avek 
sa Lartik. Byento Minis ava vin 
devan nou Lasanble pou vin 
fer son Diskour Bidze.  
 Madanm Speaker, 
pandan ki nou pe esper sa 
legzersis bidzeter konplete, 
Lartik 155 Konstitisyon i 
rekonnet en senp realite, 
Gouvernman pa kapab aret 
fonksyonnen.  

Travayer Sekter Piblik, la 
mon pe koz bann ansennyan, 



Verbatim Report                              NAS Sitting               Tuesday 10th February, 2026 

 

6 
 

ners, dokter, social workers, 
zofisye lapolis e lezot ankor ki 
bezwen ganny peye. Lopital i 
bezwen kapab kontinyen ofer 
servis, proteksyon sosyal i 
bezwen ariv kot bann ki 
vilnerab e nou bann 
lenstitisyon nasyonal i bezwen 
kontinyen fonksyonnen.  
 Sa Mosyon alor Madanm 
Speaker, i senpleman pe 
demann en lotorizasyon 
tanporer ki Konstitisyon i 
prevwar pou asire ki 
Gouvernman i kapab deservi 
son bann lobligasyon pandan 
ki prosesis bidzeter i ganny 
konplete e prezante devan 
Lasanble Nasyonal. 
 Mon rapel Lasanble 
ankor ki Lartik 155 i dir ki dan 
en lenstans parey- dan en 
lenstans parey sa enn ki nou 
war nou ladan ozordi, kot 
Gouvernman pa'n prezante en 
Bidze par lafen lannen pour 
lannen ki pe fini, dan sa ka 
Bidze 2026 ki Lasanble par en 
rezolisyon i kapab otoriz 
depans dan Consolidated 
Fund oubyen fon konsolide 
pou asire ki Gouvernman i 
kapab operate dan en 
maximum 4mwan ki reprezant 
en tyer bann depans ki nou'n 
ganny estimen dan Bidze 
2026. 
 Minister Finans in travay 
lo sa sif ki tonm 
SR3bilyon967milyon207mil01
5. Permet mwan Madanm 

Speaker, donn en pti detay 
bann sif en pe an gro; - 

Biro Lofis Prezidan 
R30milyon,  

Departman Lakaz ek 
Later  

R248.8milyon,  
Minister Ledikasyon e 

Devlopman Resours Imen - 
R456.7milyon,  

Minister Lasante - 
R452.6milyon,  

Benefis anba bann 
Progranm Lazans Proteksyon 
Sosyal - R571.1milyon,  

Departman La Defans - 
R136.3milyon,  

Zidisyer R39.3milyon e 
Lasanble Nasyonal 
R19.6milyon.  

Sa i zis enn de ki mon'n 
oule mansyonnen. Tou manm 
i annan detay ki montre sonm 
ki Minister finans in donn 
bann Antite Gouvernman pou 
servi pandan sa 4mwan. 
 Madanm Speaker, sa 
bann sif i reprezant finansman 
ki neseser pou asir kontinite 
bann servis esansyel. Tou 
depans pandan sa peryod i 
reste anba Lalwa finans piblik, 
bann kontrol finansyel e 
sirveyans Lasanble Nasyonal.
 E la mon oule dir ki 
Lasanble Nasyonal pou annan 
loportinite byento pou debat lo 
Bidze 2026. I responsabilite sa 
Lasanble Madanm Speaker, 
pou asir stabilite nou bann 
lenstitisyon, espesyalman dan 
en lannen kot nou'n annan en 

eleksyon e en sanzman 
Gouvernman. Se sa la 
demokrasi. Lepep i deside e 
nou bezwen respekte son 
lavolonte.  

E nou Konstitisyon in 
prevwar bann tel lenstans pou 
asire ki sak fwa ki i annan en 
sanzman Gouvernman ki nou 
don lespas e rekonnet bezwen 
ki tranzisyon i ganny fer dan 
lord, lape e sekirite.  

Mon alor Madanm 
Speaker, oule envit tou Manm 
Onorab pou siport sa Mosyon 
ki mon pe soumet devan nou 
Lasanble pour ki Gouvernman 
i ganny larzan pour ki i 
kontinyen fonksyonnen dan 
en fason legal, responsab e 
dan lentere pep Seselwa. Mersi 
Madanm Speaker.  

 
(APPLAUSE) 

 
MADAM SPEAKER 
Mersi Onorab. Deba i aprezan 
ouver lo Mosyon. Onorab Gill?  
 
HON CHRUCHILL GILL 
Mersi Madanm Speaker. 
Bonzour Madanm Speaker, 
tou dimoun ki pe swiv 
Lasanble, tou Mann Lasanble 
espesyalman zabitan Praslin.  

Madanm Speaker, sa 
Mosyon ki devan nou 
anmennen par Leader Zafer 
Gouvernman i enn ki tre, tre 
enportan pou asir kontinite 
fonksyon Gouvernman.  

Lartik 155 Konstitisyon 
Sesel i kler, ki ler 
Appropriation Act an relasyon 
avek nenport lannen fiskal pa 
ankor vin operasyonnel 
konmansman lannen fiskal, 
Lasanble Nasyonal i kapab 
otorize ki larzan i ganny servi 
dan Consolidated Fund pou 
kapab pey depans neseser pou 
Gouvernman kapab kontinyen 
delivre son bann servis pou 4 
mwan ziska ler Bidze lanmen 
antye pour 2026 i ganny 
aprouve. 
 Sa Mosyon i anliny avek 
Konstitisyon Sesel, an menm 
tan pou asire napa okenn 
retar dan bann servis 
enportan ki Gouvernman i 
bezwen delivre, tel ki bann 
diferan Minister, other wages 
and salaries, other goods and 
services, progranm sosyal, 
sibvansyon pour bann 
lantrepriz piblik, bann lezot 
benefis aprouve pour Lazans 
Proteksyon Sosyal, alokasyon 
pour lezot lazans enportan tel 
parey ki Lazans Lentelizans 
Sesel NISTI, SIA, Lazans Tenny 
Dife e Softaz Sesel, Lazans 
Transpor lo Later, Lazans 
Lantrepriz Seselwa- Sesel, 
Lazans Proteksyon Sosyal. 
LWMA. 

Parey nou konnen, se sa 
bann dimoun ki annan kontra 
pou netway nou pei semen, 
lanmar, larivyer. APDAR pou 
kontinyen bann travay ki 
bezwen ganny fer avek nou 

bann dimoun ki'n tonm dan 
sibstans, Lazans Home Care 
ek bokou plis lezot servis 
enportan ankor. 

Laprouvasyon sa Mosyon 
i pa neseserman zis en 
prosedir administratif, me pou 
nouvo ladministrasyon kapab 
onor bann komitman avek pep 
Seselwa, sirtou bann ki depan 
lo servis Gouvernman e zot 
espekte ki tou peyman i ganny 
aksyonnen a ler san okenn 
retar. 

Koman en Gouvernman 
responsab sa sonm i tre 
rezonnab, e i pou ganny odite 
rekonsilye en fwa ki Bidze 
nasyonal pou lannen 2026 i 
ganny aprouve. Sa Mosyon 
pou asir kontinite dan 
safeguard welfare tou Seselwa 
e asire ki Gouvernman i 
konnen fonksyonnen dan en 
fason efektiv.  

Madanm Speaker, enn 
fwa ki sa Mosyon i aprouve 
Lasanble a ganny ase letan 
pou konmans diskisyon lo 
detay Bidze ek total 2026 san 
met okenn retar dan servis 
Gouvernman. Leader Zafer 
Gouvernman in donn tou 
detay neseser e tou 
leksplikasyon neseser.  

E mwan mon osi mon 
pou swete ki tou Manm 
Lasanble dan lespri nasyonal e 
donn sipor sa Mosyon pou tou 
travay Gouvernman kontinyen 
e tou Seselwa ki devret 
benefisye atraver sa sonm i a 

kapab ganny benefisye. Mersi 
Madanm Speaker.  
 

(APPLAUSE) 
 
MADAM SPEAKER 
Onorab Larsen.  
 
HON CECILE LARSEN  
Mersi Madanm Speaker. 
Bonzour a tous, spesyalman 
zabitan Au Cap ki a lekout.  
 Madanm Speaker, sa 
Mosyon ki'n ganny prezante 
par Leader of Government 
Business i bezwen sipor nou 
tou la dan sa Lasanble, afen ki 
Gouvernman i kapab fer 
depans ziska le 30 Avril, 2026. 
 Sa Mosyon pa 
ekstraordiner. An realite i en 
mekanizm ki baze lo 
Konstitisyon e en 
responsabilite finansyel pou 
asire ki Leta i kontinyen 
fonksyonn san enteripsyon 
pandan sa peryod tranzisyon 
avan ki Lalwa lo 
Apropriyasyon i ganny 
aprouve antyerman.  
 Sa Mosyon i konsern 
kontinyen, stabilite e 
responsabilite. I donn 
Gouvernman kapasite pou 
kontinyen servi Lepep Seselwa 
avek en plan ki'n deza ganny 
etabli. 

Madanm Speaker, Lartik 
155 dan nou Konstitisyon i tre 
kler, i donn Lasanble Nasyonal 
pouvwar pou permet travay 
Gouvernman kontinyen 

atraver servi larzan sorti dan 
Consolidated Fund ler Lalwa lo 
Apropriyasyon pa ankor an tre 
anfors, afen ki bann servis 
Gouvernman e tou bann 
fonksyon piblik i kontinyen 
ganny delivre san enteripsyon. 
Par aprouv sa Mosyon ozordi, 
Lasanble pe senpleman 
respekte son devwar 
Konstitisyonnel.  

Madanm Speaker, sa 
Gouvernman pa'n sispann 
bann loperasyon, o kontrer 
nou Prezidan in fer sir i delivre 
lo son promes 100 zour e 
servis piblik pa'n aret delivre 
pour Lepep Seselwa. Bann 
langazman in sirman ganny 
respekte. 

An bref, sa Mosyon i asire 
ki Gouvernman i kontinyen 
deservi son pep san ki i 
bezwen met en poz dan son 
loperasyon, e sa in retir okenn 
lenkyetid parmi Lepep 
Seselwa.  

Madanm Speaker, i 
enportan pou note ki sa 
lotorizasyon i tanporer, i pa 
ranplas Bill Lapropriasyon, ni 
afeblir siperviz Lasanble. O 
kontrer, i ranforsi kontabilite. 
 Tou depans anba sa 
Mosyon i restrikte pour bann 
servis neseser e tou depans i 
reste anba Lalwa finansyel ki 
egziste, sipervizyon par Oditer 
Zeneral e scrutiny par 
Lasanble.  

Sa pa en blank cheque, i 
en zouti konstitisyonnel e legal 

byen kontrole ki balans 
disiplin finansyel avek 
nesesite operasyonnel. Par 
donn nou sipor sa Mosyon nou 
pe fer kler ki nou la pou servi 
piblik e asire ki stabilite dan 
nou pei i ganny mentenir.  

Madanm Speaker, sa 
laprouvasyon i osi asire ki 
benefis sosyal i kontinyen. 
Bann progranm sipor pour 
fanmir vilnerab i ganny 
mentenir. Servis lasante, 
ledikasyon e lezot i reste 
aksesib pour Lepep Seselwa.
 Pour bokou fanmir, 
menm en pti enteripsyon pour 
bann servis Gouvernman i 
kapab annan konsekans serye 
e Lasanble i annan en devwar 
pou asire ki sa i pa arive.  

Pour bann ki kapab pe 
demande akoz ki Lasanble pe 
aprouv en tel sonm avan Bidze 
final? Larepons i senp. Akoz se 
sa ki Konstitisyon i demande, 
e akoz otorizasyon parlmanter 
i egzakteman sa prosedir ki 
garanti latransparans e 
kontrol demokratik.  

Madanm Speaker, sa 
Mosyon i konstitisyonnel, 
neseser, responsab e dan 
lentere nasyonal. I protez 
bann servis piblik, mentenir 
konfidans ekonomik e 
respekte Lalwa. Ler servis 
piblik kontinyen fonksyonnen 
i endirekteman annan en 
lenpak pozitiv lo bann 
fonksyon e demars bann 
antrepriz prive.  

Ki an dot mo, fer sir ki 
nou lekonomi i reste an mars 
avek tou ban sipor ki servis 
piblik i ofer. Ankor enn fwa sa 
i montre langazman ki nou 
Gouvernman i annan anver 
son pep e tou biznes Sesel.
 Pour sa bann rezon 
Madanm Speaker, mon pou 
donn mon sipor pour sa 
Mosyon e mon pou ankouraz 
tou mon bann koleg Onorab 
pou fer parey, dan lespri 
responsabilite nasyonal e 
devwar konstitisyonnel. Mersi 
Madanm Speaker.  

 
(APPLAUSE) 

 
MADAM SPEAKER 
Bon, okenn lezot Manm ki ?  
Onorab Georges.  
 
HON BERNARD GEORGES 
Mersi Madanm Speaker. 
Bonzour Madanm Speaker, 
bonzour tou bann Manm 
Onorab e tou dimoun ki pe 
swiv nou. Madanm Speaker, 
mon’n ekout atantivman bann 
lentervansyon konmansman 
par lentervansyon Onorab 
Leader Zafer Gouvernman 
bomaten. 
 E en keksoz ki si senp, si 
obvious ki i en nesesite e i en 
nesesite konstitisyonnel in 
ganny remodle   pou fer sa vin 
konmsi set en lide nouvo ki 
Gouvernman Prezidan 
Herminie fek vin avek pou asir 
kontinite dan travay pou asire 

ki ners, lapolis, bann dimoun 
ki netway semen eksetera i 
kontinyen ganny zot - i 
kontinyen ganny zot larzan.  
 Olye admet ki sa set en 
nesesite akoz eleksyon in 
ganny fer tar dan lannen e in 
annan en sanzman 
Gouvernman e nouvo 
Gouvernman in bezwen pran 
son letan pour li prepar en 
Bidze, tel parey i ti arive an 
2020. Olye anmenn en 
Mosyon ki pou asir nou sipor, 
sa Mosyon in vin repous nou.  
 Konmsi sa se Prezidan 
Herminie dan tou son sazes 
koman en Prezidan responsab 
ki'n al trouv sa posibilite dan 
Konstitisyon, ki personn pa 
ti'n war avan pou anmenn en 
Mosyon pou asire ki 
Gouvernman i kontinyen 
travay pour byennet Lepep 
Seselwa, pou asire ki tou sa 
bann dimoun i ganny peye, ler 
sa i telman obvious ki nou pa 
ti pou bezwen ni pas lo la. 
 E annefe, si sa Mosyon 
ti'n ganny anmennen 
kontekstyelman parey en 
nesesite konstitisyonnel, ki 
nou tou nou konnen i ete, 
Onorab Leader Lopozisyon ti 
an fer son diskour- Sorry, 
Onorab LGB ti an fer son 
diskour, nou tou nou ti’n vote 
e nou ti pe bwar dite fini avek 
sa zafer. 
 Vwar Madanm Speaker, 
mwan i fer mon lapenn - ler zot 
in gannyen eleksyon mon 

bann zanmi, zot ki o pouvwar. 
Sa set en nesesite. Zot pa 
bezwen vin rapel nou toultan 
ki zot ki la e zot ki'n - e alor 
zot, zot bezwen anmenn sa. Sa 
i obvious sa. 
 Anmenn sa Mosyon 
parey i ti devret, e nou tou nou 
konnen ki pour tou bann 
rezon ki'n ganny donnen 
bomaten ler en Gouvernman i 
vin o pouvwar e i bezwen re 
vwar en Bidze ki sa 
Gouvernman presedan ti'n 
prepare, akoz li son Polisi i 
diferan ki nou tou nou dakor 
avek, i pa kapab zis aksepte sa 
Bidze, e anmenn devan 
Lasanble. I bezwen re vwar li 
ki nou aksepte, e ki i bezwen 
pran son letan pou fer li, ki 
nou aksepte, e ki i pa’n kapab 
arive fer li avan le 30 Zanvye 
parey Konstitisyon i demande, 
ki nou aksepte, i bezwen vin 
devan Lasanble avek en 
Mosyon anba Lartik 155 pou 
permet ki Gouvernman i 
kontinyen travay, ki nou ava 
aksepte. 

Akoz nou menm nou, 
nou ti fer sa an 2020 parey 
Leader Zafer Gouvernman in 
rapel nou ozordi. That’s all ki 
ti neseser avek sa Mosyon 
bomaten.  
 Me annou regard 
egzakteman sa ki'n arive. 
Annou regard sa ki'n arive. 
Tou zot lentervansyon in fikse 
lo en kategori dimoun. Nurse i 
bezwen ganny peye, zofisye 

lapolis i bezwen ganny peye, 
bann dimoun ki balye dan 
kwen semen i bezwen ganny 
peye, bann servis i bezwen 
kontinyen. Lazans Proteksyon 
Sosyal i bezwen kontinyen pou 
fer sir ki bann dimoun ki 
bezwen i ganny zot larzan.  
 En keksoz ki zot pa dir, 
se ki zot lapey osi i bezwen 
ganny peye akoz sa. Lapey 
Prezidan Herminie i bezwen 
ganny peye akoz sa. Lapey tou 
bann Minis i bezwen ganny 
peye. Sa bann vwayaz ki 
Prezidan Herminie in ale avek 
7 Minis, i bezwen sorti dan sa 
Bidze li osi. Sa se rezon akoz 
zot in anmenn sa Mosyon mon 
bann zanmi. Pa fer nou krwar 
ki zot la pou lager zis avek 
gard- pou lager zis pou gard 
avek nurse avek bann dimoun 
ki balye semen. 
 Sa i en nesesite 
Konstitisyonnel, e i nou 
devwar konman Lasanble 
Nasyonal pou pas sa Mosyon. 
Zot, zot a pas li akoz zot in fer 
nou war bomaten ki zot pa 
enterese avek rod nou sipor. 
Zot in fer sa tre kler.  
 Zot, zot Gouvernman ki 
la, zot Gouvernman ki pe 
travay, zot Gouvernman ki 
bezwen larzan pou fer marse 
pei. Be zot Gouvernman vot 
zot Bidze zot ava kontinyen, 
zot vot Mosyon zot ava 
kontinyen avek zot Bidze.  
 Annefe, sa ki nou- sa ki 
ti'n devret ganny dir i kler lo sa 

Mosyon, nou annan en Bidze 
11.8milyon, dizon R12bilyon 
ki pe vin devan nou Lasanble 
Zedi. Zot, zot bezwen larzan 
ziska le 30 Avril ki en kar, en 
kar lannen- Sorry en tyer 
lannen 4 mwan dan 12, zot pe 
demann en tyer larzan, zot pe 
demann pros 4milyon lo pros 
12milyon. That’s all ki zot pe 
fer e i enperatif 
Konstitisyonnel ki normal e ki 
neseser, e ki bezwen.  
 Mon pa vwar alor 
Madanm Speaker, akoz nou’n 
bezwen al dan tou sa bann 
politik bomaten, tou sa bann 
politik ki pa neseser zis pour 
en keksoz ki enperatif 
Konstitisyonnel e enperatif 
legal ki nou bezwen fer. 
 Alor Madanm Speaker, 
ler nou pe regard- ler nou pe 
regard sa Mosyon ki devan 
nou ozordi nou vwar en lot 
keksoz. Anfen, nou war de 
lezot keksoz. 
  Enn - me la mon le felisit 
Onorab Churchill Gill, an 
partikilye, akoz li in rekonnet 
sa parol ki mon ti dir ler mon 
ti reponn diskour Leta 
Lanasyon, ki nou bezwen 
kontinite.  
 E li in dir, “sa i ava asir 
kontinite dan servis 
Gouvernman.” Well done! Zot 
in konpran ki en Gouvernman 
i bezwen kontinyen travay sa 
enn ki ti la avan. Mon mesaz 
in pase, mon remersye zot, at 

least lo sa enn nou’n fini 
konpran. 
 Me dezyenmman, 
dezyenm keksoz zot pe vin rod 
nou sipor. Zot pe vin rod nou 
sipor ozordi, selman semenn 
pase Madanm Speaker, 
semenn pase nou menm nou 
sa group dimoun ki zot pe vin 
rod nou sipor nou, nou ti 
beavers nou. Nou, nou ti 
ganny kategorize koman en 
group beavers. La zot pe rod 
sipor beavers bomaten pour 
zot Mosyon.  

Be pa zis sa. Deputy 
Speaker, pa en lot Manm, 
Deputy Speaker sa Lasanble. 
Bomaten Madanm Speaker, 
ou'n donn en ruling lo 
parliamentary language - 
Deputy Speaker, in kategoriz 
nou tou koman bann dimoun 
pe soufer avek alzheimer, 
difer-  

Nou, nou ti bann dimoun 
ki pe soufer avek alzheimer 
number 1, alzheimer number 2, 
alzheimer number 3, number 4, 
number 5. Be ki zot pe - ki zot 
pe sey, ki zot pe sey fer, ki zot 
pe sey fer?  
  

(comments off-mic) 
 
HON BERNARD GEORGES 
En zour nou, nou beavers, en 
zour nou, nou soufer avek 
alzheimer. Selman ler zot 
bezwen nou, “please donn 
nou, nou sipor, donn nou 
sipor devan sa Lasanble 



Verbatim Report                              NAS Sitting               Tuesday 10th February, 2026 

 

13 
 

Nasyonal.” War mon bann 
zanmi? 
 Ekout sa ki Madanm 
Speaker, in dir la bomaten. 
Annou travay- Wi mon’n 
ekoute Madanm LGB. Ou ou’n 
koze, mwan mon’n reste 
trankil mon’n ekout ou, 
silvouple akord mwan menm 
privilez dan sa Lasanble 
Nasyonal. Aret enteronp - mon 
konnen ou kontan enteronp 
dimoun. Mon konnen ou pa 
kontan sa ki mon pe dir, me 
silvouple fer parey mwan 
mon’n fer. Pran en legzanp lo 
mwan, ekout mwan ler mwan 
mon koze parey mwan mon’n 
ekout ou ler ou'n koze.  
 Vwar? Si zot anvi ki nou 
travay ansanm parey Madanm 
Speaker, in demann nou 
bomaten; si zot anvi dan 
serten ka ki nou azir konman 
en Lasanble e non pa debout 
dan Lasanble, vey zot langaz 
zot osi ler zot pe koz lo nou. 
Akoz en zour - semenn pase 
nou ti - yer  o swar nou ti dans 
ansanm, bomaten ou tret 
mwan.” War?  

Si zot anvi - si zot anvi, 
zot konnen - zot ti konnen sa 
Mosyon pe vini sa semenn, zot 
ti konnen ki zot ti pou demann 
nou, nou sipor, be pa servi sa 
bann mo beavers avek 
alzheimer semenn pase. Akoz 
zot konnen zot ti'n fini anvoy 
zot Mosyon, zot ti konnen zot 
ti pou reach out pour nou. 
War? 

 Annou pran 
konsiderasyon ki tanzantan 
dan sa Lasanble parey dan sa 
ka, i annan serten keksoz ki 
nou pou bezwen fer ki neseser, 
akoz nou bezwen, 
Gouvernman i bezwen 
kontinyen travay, i bezwen 
larzan pou kontinyen travay.
 Alors silvouple, ler zot 
konnen ki sa bann keksoz pe 
vini, servi sa konman en 
loportinite pou fer ki nou 
Lasanble i kapab travay 
ansanm e non pa konman de 
kote en menm brans 
Gouvernman.  

Zot anvi anvoy en 
lanmen pou rod sipor, anmezir 
ki zot fer sa silvouple, redwir 
en pe lo zot langaz, redwir en 
pe lo zot politik ki zot fer. 
Regard en keksoz dan tou son 
konteks. Pa koz zis konmsi zot 
parey zot in fer toultan, zot isi 
zot isi pou protez zis en group 
dimoun. Bann ki pli vilnerab, 
bann ki pli pti, pti, bann ki pli 
bezwen.  

Me non, sa Bidze ki 
devan nou ozordi i osi en Bidze 
ki pou pey bann loto nef pour 
bann Minis. I osi en Bidze ki 
pou pey pour sa 7 Minis avek 
sepa konbyen dimoun, 35 
mon tande ki'n al vwayaze Abu 
Dhabi avek dan Lenn. Sa Bidze 
pou osi peye pour lakaz ki 
Prezidan Herminie pe lwe 
Eden Island. Sa Bidze pour tou 
sa bann keksoz.  

Alor silvouple, silvouple 
annou regard nou pei dan en 
konteks e non pa dan 2 
konteks kot zot, zot pe siport 
en kategori dimoun e apre fer 
krwar ki nou, nou pe siport en 
lot kategori dimoun.  
 Mon regrete Madanm 
Speaker, laverite mon regrete 
ki mon'n bezwen pran sa traze 
bomaten, mon'n bezwen pran 
sa pozisyon ki mon'n pran, me 
mon sipliy avek parti 
mazoriter pou silvouple, 
silvouple annou regard nou 
pei konman en sel. Nou dan 
lannen 50an lendepandans. 
Annou regard nou pei konman 
en sel e pa fer politik kot 
politik pa neseser. Mersi 
bokou. 
 

(APPLAUSE) 
 
MADAM SPEAKER    
Onorab Lepathy. 
 
HON NELSIA LEPATHY 
Mersi Madanm Speaker. Mon 
bann koleg Onorab, tou 
Seselwa a lekout, 
espesyalman bann zabitan 
dan distrik Grand Anse Mahe, 
mon a dir zot tou en gran 
bonzour. E la bomaten 
Madanm Speaker mon pou 
retourn lo Mosyon ki LGB in 
prezante.        
 Mosyon ki'n vin devan 
nou bomaten in demande ki 
Lasanble i otoriz Gouvernman 
pou servi SR3,967,207,015.00 

sorti dan Consolidation Fund 
ki ganny otorize dan Lartik 
155 nou Konstitisyon ki pou 
ganny servi pour bann depans 
Gouvernman ziska le 30 Avril, 
2026.  
 E lartik nou Konstitisyon 
i klerman fer nou konpran 
Madanm Speaker, ki ler Lalwa 
Bidzeter an relasyon avek sa 
lannen respektif i pa ankor vin 
an operasyon o konmansman 
lannen finansyel ki le 1er 
Zanvye, Lasanble Nasyonal 
atraver rezolisyon i kapab 
otoriz depans Gouvernman ki 
neseser pour Gouvernman 
kapab fonksyonnen e donn sa 
servis neseser ziska lafen 
4enm mwan lannen. Sa i 
komansman le 1er Zanvye, ki 
vedir an Avril. Oubyen ziska 
ler Lalwa Bidze i pase si sa i 
vin avan lafen Avril.  
 Sa lartik Madanm 
Speaker i montre nou klerman 
ki sa Gouvernman pe 
demande ozordi i enn ki legal. 
I pa en zafer manboulouk e i 
annakor avek nou 
Konstitisyon. 
 E sa i anmenn mwan lo 
en pwen enportan ki parfwa 
nou bliye. Sa i lo nou 
Konstitisyon ki an gran 
mazorite Lepep Seselwa ki ti 
aprouve. E Madanm Speaker 
ozordi nou war nou, nou tou 
isi nou pe servi e menm aplodi 
sa Konstitisyon, kot nou pe 
servi li tre byen.  

Ozordi nou vwar ki sa 
bann dimoun ki ti drafte 
Konstitisyon zot ti pe get lwen 
a sa letan. Zot ti pe mazin 
prezan wi, me zot ti pe osi 
annan en lizye lo lavenir.  

E zis regarde ozordi sa 
menm Konstitisyon ki pe ed 
nou regle sa sityasyon kot nou 
war en nouvo Gouvernman - e 
sa i ti kapab en nenport ki 
Gouvernman, i pa zis 
Gouvernman Dr Patrick 
Herminie, ti kapab en lot 
Gouvernman osi, in war li dan 
en pozisyon kot i pa'n kapab 
anmenn en Bidze avan le 31 
Desanm 2025.  

Madanm Speaker, sa ki 
enportan pour nou note ozordi 
se ki pei i bezwen kontinyen 
fonksyonnen. E pour pei 
fonksyonnen nou bezwen 
annan ase larzan.  

Premyerman, Seselwa i 
bezwen manze. Nou bezwen 
kontinyen pey nou bil 
elektrisite e nou bezwen pey 
nou bil delo. Travayer Seselwa 
i bezwen kontinyelman ganny 
zot saler.  

E parey Onorab Georges 
in dir, byensir nou osi konman 
bann Manm Onorab nou osi 
nou bezwen kontinyen ganny 
nou saler pandan sa 4 mwan. 
Nou tou nou konn tre byen ki 
sak vid pa debout. E parey 
Angle i dir Madanm Speaker, it 
is what it is.     

Nou'n fer fas avek en 
sityasyon lannen pase kot 

apre eleksyon nou'n vwar kot 
en nouvo Gouvernman in 
antre e byensir sa enn 
Gouvernman i ti annan son 
plan, i ti annan son priyorite e 
sa Gouvernman son priyorite e 
son plan i totalman diferan 
avek sa enn ki ti la avan. Alors, 
ki nou ekspekte?  

Apre ki nouvo 
Gouvernman in prezant son 
priyorite avek Minister Finans, 
i normal pou annan bann 
lazisteman bidzeter ki bezwen 
ganny fer pour ki keksoz i 
kapab kontinyen marse.  

Semenn pase Madanm 
Speaker, pandan ki nou ti pe 
donn nou repons lo Diskour 
Leta Lanasyon i annan bann 
Manm ki in menm fer resorti ki 
- kote nou pou ganny larzan 
pour sa bann mezir ki pe 
ganny met an plas. I annan ti 
menm dir ki Prezidan pe zis fer 
bann promes, me selman napa 
aksyon.  

Me la ozordi mon bann 
koleg, Mosyon pe demande ki 
nou koman bann Manm 
Lasanble ki la anndan pou 
defann zentere Lepep Seselwa 
pour nou aprouve ki 
Gouvernman i ganny larzan 
pou kapab kontinyelman 
delivre pour nasyon Seselwa.  

Ki pou arive avek larzan, 
in fini ganny dir depi 
komansman diskour, me ki 
toudmenm mon ava donn zot 
enn de pti rezon pou refresh 

lespri an ka si i annan ki'n 
bliye.  

Mon krwar zot rapel ki 
Prezidan ti promet nou bann 
dimoun aze logmantasyon lo 
zot larzan retret ziska 2030. 
Logmantasyon in konmans 
donnen avek en konmansman 
R800. E se sanmenm sa larzan 
ki pou kontinyen pey 
logmantasyon larzan retret 
nou bann dimoun aze.  

Zot ava osi rapel Prezidan 
Herminie ti promet nou bann 
travayer Seselwa ki zot pou 
reganny zot long service 
allowance ki ti'n ganny koupe. 
Avan lannen fini bann 
travayer in re ganny zot 
allowance. Nou bann travayer 
i bezwen kontinyen ganny zot 
larzan. Se pour se sa rezon ki 
Gouvernman pe demann nou 
pou aprouv sa Mosyon.  

Madanm Speaker, pour 
ki nou bann travayer ki ankor 
pe ganny difikilte pou fer 2 
bout zwenn, nou bezwen sa 
finans pou kapab 
kontinyelman donn zot 
lasistans.  

Par vot lo sa Mosyon, nou 
bann Manm Onorab nou ava 
permet pour ki sa ki'n elekte 
nou e Lepep Seselwa ki pe 
ganny difikilte ganny en 
lanplwa e ki pou benefisye en 
travay atraver en Progranm 
URS ava kapab ganny en saler 
pou nouri zot fanmir zot osi.  

Madanm Speaker, nou 
tou isi anndan nou konnen 

akoz ki sa Mosyon in vin devan 
Lasanble e ki i osi enportan 
pour li pase. E nou osi 
konpran ki Lopozisyon, mon 
konpran parfwa zot sityasyon, 
zot bezwen par ler balbise, koz 
kont Mosyon, menm si zot 
konnen ki pou benefisye Lepep 
Seselwa.  

Me mwan mon oule fer 
Seselwa konpran ki sa Mosyon 
i bezwen ganny pase pour ki 
bann proze lakaz osi i kapab 
fini. Sa i aplik osi pour bann ki 
zot lakaz in brile apre sitan 
bokou lannen, e ki i annan 
proze ki'n komanse e ki 
bezwen fini. 

Madanm Speaker, i 
enportan konnen ki sa pa en 
Bidze pour lannen antye. Sa i 
larzan ki pou ganny depanse 
pandan sa 4 mwan. Sa ava 
asire ki Gouvernman i 
kontinyen fonksyonnen ziska 
ler Bidze i ganny aprouve.  

I totalman normal pour 
zot kestyonn lo bann depans, 
me nou konman bann Manm 
Lasanble nou ava asire ki 
larzan i ganny depanse e 
ganny byen servi. Okenn 
depans ki zot, zot vwar i pa 
normal, Komite FPAC i la.  

E Madanm Speaker avan 
mon terminen, mwan mon 
oule asir Lepep Seselwa ki pe 
ekoute deor ki sa Gouvernman 
ki zot in elekte an Oktob 2025 
i en Gouvernman ki annan zot 
tou aker. Sa Gouvernman i en 
Gouvernman ki gard son 

parol. Sa Gouvernman i pour 
tou Seselwa. Tou sa ki i fer i pe 
fer pou benefisye tou Seselwa. 

Madanm Speaker, mon'n 
dir tou sa ki annan pou dir. 
Mon'n azir dan en fason ki 
responsab  e mon'n onor mon 
serman ki mon ti fer anver 
Konstitisyon pei zour ki mon ti 
sermante isi dan Lasanble 
Nasyonal, pou defann 
Konstitisyon e pou defann 
Lepep Seselwa.     

Alors la mon a profite osi 
mon bann frer koleg Onorab, 
si nou ki isi anndan nou 
annan Lepep Seselwa aker, si 
nou annan en leker pour nou 
bann zabitan dan nou distrik 
ki fer fas avek difikilte e ki pou 
benefisye anba sa bann mezir 
ki ou Gouvernman in met an 
plas, mon demann zot tou pou 
vot an faver sa Mosyon. Mersi 
Madanm Speaker.   
  

(APPLAUSE) 
 
MADAM SPEAKER  
Eski i annan ankor lezot 
Manm ki pou entervenir, non? 
Onorab Conrad Gabriel. 
 
HON CONRAD GABRIEL 
Mersi Madanm Speaker. Mon 
a dir bonzour tou dimoun a 
lekout, espesyalman zabitan 
Pointe Larue.  
 Madanm Speaker, 
atraver ou avan mon 
konmanse zis mon ti a kontan 
set en senser senpati pour 

lafanmir Latulipe, defen Elvis 
Latulip. Mon mazin Paul, 
Nicole, zot manman Murielle e 
tou lafanmir basketball 
Falcons ki nou ti fer en fanmir 
enn fwa letan La Point Larue.  
 E osi mon ti a kontan 
senpatiz avek lafanmir Marie 
Baie Lazare ki'n perdi enn zot 
pros. Mon mazin zot dan nou 
lapriyer.  
 Madanm Speaker, mon'n 
ekout Onorab Georges, mon ti 
a kontan zis dir li just trust the 
process. Aret plennyen 
Onorab, nou'n nonm enn de 
travay, nou pa kapab nonm 
tou sa travay.  
 LGB in fer byen kot in koz 
lo serten travay spesifik e in 
nonm larzan pour Manm 
Lasanble osi i ladan. So parey 
son labitid, pe sey anbet sa 
pep e li ki pe fer politik ki pa 
neseser, pe lev en ta lanmor 
reken kot finalman nou 
konnen zot pa abitye siport 
naryen vi ki zot in antre dan 
Lopozisyon.  
 In koz sa Bidze pe pey 
lakaz ki Prezidan Herminie pe 
reste ladan Eden Island. Ou 
vwar, sa msye i konfize e mon 
demann frer pep Seselwa, ser, 
zot tou, pa antre dan sa 
konfizyon. I pe sey zis anbet sa 
pep.  
 Madanm Speaker, mon 
bann kanmarad in dir, mon 
bann lezot koleg Onorab in dir 
ki sa Mosyon i enportan pou 
regaliz serten keksoz ki pou 

arive pandan sa premye kar. 
Plis ki R3.9bilyon pou 
consolidate pou permet 
Gouvernman kouver son bann 
depans pour premye kar e asir 
kontinite dan nou pei.  
 Madanm Speaker, tou 
dimoun la deor ki annan en 
grander lespri, i a kapab 
konpran akoz sa group 
dimoun i la lo sa kote latab. 
Nou la pou fer konfyans sa pep 
e nou annan nou bann 
realizasyon 100 zour ki nou'n 
met devan e nou pou bezwen 
kontinyen travay. Madanm 
Speaker, mon pa pou tro 
tarde, mon a dir ou mersi e 
mersi tou dimoun a lekout. 
Thank you.  
 

(APPLAUSE) 
 
MADAM SPEAKER 
Bon, Right of Reply, Onorab 
Lemiel.  
 
HON SYLVANNE LEMIEL 
Mersi Madanm Speaker. 
Madanm Speaker, 
premyerman enn mon ti a 
kontan remersye tou bann 
Manm ki'n pran laparol ozordi 
bomaten lo sa Mosyon.  

Wi i en Mosyon ki tre 
kourt. En Mosyon ki nou ti'n 
kapab wi, zis vini tonm dakor 
lo la, vote. Me i domaz ki mon 
koleg Leader Lopozisyon in 
pran sa loportinite pour li osi 
fer politik lo sa Mosyon.  

 Madanm Speaker, en 
keksoz ki nou devret pe 
remarke isi dan sa Lasanble, 
sa tim LDS ki la lot kote latab 
la e dirize par Onorab Georges, 
enkli zot bann lezot LDS i 
annan serten mantalite ki 
ennler ou a krwar, menm si 
nou tonm dakor lo serten 
travay, sa bann mantalite pa 
pou zanmen sanze Madanm 
Speaker.  
 Sa tim LDS letan mon get 
zot, zot annan en gro 
problenm zot. En tim ki pa 
oule ou koze zot. Pa koze kont 
LDS! Pa kritik fason fer LDS! 
LDS i oule zis ou praise zot, 
koz byen lo zot, menm si zot pe 
mal fer zot in ganny anvoye kot 
zot ete. Koz amikal ek zot!  
 Madanm Speaker, nou 
dan en la demokrasi, Sesel i 
annan la demokrasi e nou, 
nou lib pour nou koz dan nou 
fason ki nou, nou vwar keksoz. 
I pa sa ki nou dir i pa realite 
Madanm Speaker. Sa ki nou, 
nou dir i realite! E ozordi 
bomaten mon koleg in sey 
konmsi pour li vin abes mwan 
or pour li vin atak mwan dan 
en fason. 
 Onorab Georges ou en 
koleg travay dan sa Lasanble, 
mon pa pou zanmen permet 
ou vin abes mwan dan sa 
Lasanble! 
 

(APPLAUSE) 
 
HON SYLVANNE LEMIEL 

Onorab Georges, menm si ou 
annan ou kote legal, i pa 
neseserman ou pli malen ki 
tou sa dimoun isi dan sa 
Lasanble Onorab Georges! 
 Parfwa Madanm 
Speaker, lafason ki nou, nou 
koze anver nou kanmarad. 
Mon konpran ou annan ou 
drwa pour ou koze, me selman 
ou pa vin dan sa Lasanble 
pour ou vin abes personn akoz 
dan sa Lasanble Madanm 
Speaker nou tou nou'n ganny 
elekte. Nou tou nou’n ganny 
elekte. Parey Onorab Georges 
in ganny elekte, nou tou nou'n 
ganny elekte!  
 E Madanm Speaker, mon 
ti a kontan premyerman enn 
dir mersi mon bann koleg lo 
mon kote latab ki'n koz an 
faver sa Mosyon akoz nou 
konnen poudir lo kote LDS 
nou pa pou zanmen ganny zot 
sipor, sirtou an sa ki konsern 
finans.  
 Mon krwar pep Seselwa 
la deor i vwar zis larzan pou 
servi pour sa 4 mwan ki kalite 
– ki kalite lenterpretasyon, 
oubyen ki kalite fason ki nou'n 
annan en Leader Lopozisyon 
ki'n vin koze lo lapar son bann 
Manm ki fason ki in vin fer son 
deliberasyon, kraze e kritike.  
 Wi, Madanm Speaker 
nou, nou pou vote. I nou Bidze 
sa. I nou Gouvernman ki o 
pouvwar! E nou, nou la dan sa 
Lasanble pour nou siport nou 
Gouvernman pour li kapab 

akonplir son manifesto pour li 
kapab akonplir son travay ki i 
annan pou travay.  
 Si LDS pa enterese pour 
li vote sa i zot. Nou annan en 
mazorite dan sa Lasanble 
ozordi ki nou kapab fer pase 
nou Bidze. Nou kapab fer pase 
progranm nou Gouvernman, 
nou pou fer li.  

E dan – avan mon fini 
Madanm Speaker mon ti a 
kontan remersye ou pour ou 
letan ki ou'n akord nou pour 
nou kapab deliber en pti pe lo 
sa Mosyon e mon demann tou 
bann Manm pou donn zot 
sipor e pour nou kapab fer 
pase Bidze pour ki nou 
Gouvernman i kapab ganny 
larzan pour li kapab servi pour 
sa 4 mwan ki devan nou. 
Mersi Mr Speaker.  

 
(APPLAUSE) 

 
MADAM SPEAKER 
Bon, in ariv ler pour nou pran 
prezan pran en vot lo Mosyon 
“In accordance with Article 155 
of the Constitution, the 
National Assembly resolves to 
authorise the withdrawal of 
SR3,967,207,015.00 from the 
Consolidated Fund for the 
purpose of meeting expenditure 
necessary for the service of 
Government until 30 April 
2026”.  
 Tou bann Manm ki vot 
an faver Mosyon? Mersi. 
Okenn Manm ki vot kont? 

Bann vot lo Mosyon i 17 in vot 
pour e 14 in abstain. Mosyon 
in alors pase e nou’n ariv a 
lafen nou sesyon pour ozordi. 
Lasanble pou adjourn ziska 
Zedi.  
 

(ADJOURNMENT)   
        
 
                            
 
  
 


